
Annotatsiya. Ushbu maqolada O‘zbekistonda ATBdagi jismoniy shaxslarning depozitlarining qiymati va foiz stavkalari 
tahlili hamda ularning qiymatini optimallashtirish mexanizmlari ko‘rib chiqilgan. Jismoniy shaxslarning bank depozitlari 
O‘zbekiston moliyaviy tizimining fundamental komponenti bo‘lib, iqtisodiy taraqqiyotda muhim rol o‘ynaydi. Ushbu 
maqolada jismoniy shaxslarning muddatli depozitlari, foiz stavkalari va ularning o‘rtasidagi iqtisodiy munosabatlar bir 
qancha usullar bilan tahlil qilingan.

Kalit soʻzlar: jismoniy shaxslarning depozitlari, foiz stavkalari, bank sektori, monetar siyosat, iqtisodiy tahlil, O‘zbekiston 
bank tizimi, moliyaviy tizim, talab qilinguncha depozit, daromad, inflyatsiya.

Abstract. This paper investigates the valuation of personal deposits maintained at commercial banks in Uzbekistan, 
analyzes interest rate dynamics, and explores mechanisms for optimizing deposit valuations. Personal bank deposits 
constitute a fundamental component of Uzbekistan's financial system and play a crucial role in economic development 
processes. The paper analyzes personal term deposits, interest rate structures, and the economic relationships between 
these variables employing multiple analytical methodologies.

Key words: personal deposits, interest rates, banking sector, monetary policy, economic analysis, Uzbekistan banking 
system, financial system, demand deposits, income, inflation.

Аннотация. В данной статье исследуется стоимостная оценка личных вкладов, размещённых в коммерческих 
банках Узбекистана, анализируется динамика процентных ставок и рассматриваются механизмы оптимизации 
стоимостных параметров вкладов. Личные банковские вклады представляют собой фундаментальный элемент 
финансовой системы Узбекистана и играют существенную роль в процессах экономического развития. В работе 
анализируются личные срочные вклады, структуры процентных ставок и экономические взаимосвязи между 
этими переменными с применением множественных аналитических методологий.

Ключевые слова: личные вклады, процентные ставки, банковский сектор, денежно-кредитная политика, 
экономический анализ, банковская система Узбекистана, финансовая система, спрос на вклады, доход, инфляция.

K I R I S H
Jismoniy shaxslarning bank depozitlari O‘zbekiston Respublikasi moliyaviy tizimining fundamental 

komponenti bo‘lib, iqtisodiy taraqqiyot jarayonida muhim rol o‘ynaydi. Depozitlar — bu depozitorlar tomonidan 
banklarga muddatli yoki talab asosida joylashtirilgan pul vositalarining jamlamasi bo‘lib, bank sektori likvidligi, 
kredit ekspansiyasi va monetar siyosat implementatsiyasining asosiy manbai hisoblanadi.

O‘zbekiston Markaziy bankining rasmiy statistikasiga asosan, 2020–2025-yillar davrida jismoniy 
shaxslarning muddatli depozitlari sezilarli o‘sishni ko‘rsatdi. Jismoniy shaxslarning depozitlari 2020-yil yanvarida 

12,340 mlrd so‘mdan 2025-yil aprelida 142,875 mlrd so‘mga ko‘tarilgan bo‘lib, bu 11,5 baravar o‘sish demakdir. 
Ushbu o‘sish asosan bank sektori rivojlanishi, depozitor ishonchi va monetar tizimning taraqqiyoti bilan bog‘liq.

Foiz stavkalari depozit bozorlarining eng muhim parametri sifatida bank tizimi va haqiqiy iqtisodiyot 
o‘rtasidagi transmissiya mexanizmi rolini o‘ynaydi. Foiz stavkalari — bu depozitorlarga banklar tomonidan 
depozitlari uchun to‘lanadigan to‘lov miqdori bo‘lib, depozit bozori ishtirokchilari o‘rtasidagi barqarorlik nuqtasini 
belgilab beradi.

O‘zbekiston Markaziy bankining 2020–2025-yillardagi oylik statistikasiga ko‘ra, jismoniy shaxslarning 1 
yilgacha bo‘lgan muddatli depozitlaridagi foiz stavkalari 15,46% dan 22,46% gacha o‘zgargan bo‘lib, bu 6,2 
foizlik farqni anglatadi. 1 yildan ortiq muddatli depozitlardagi foiz stavkalari ham shunga o‘xshash dinamika 
ko‘rsatgan, biroq 1 yildan ortiq muddatli depozitlarda foiz stavkalari nisbatan yuqoriroq bo‘lib, depozit muddatlari 
bo‘yicha foiz stavkalari differensiyasini aks ettiradi.

Jismoniy shaxslarning depozitlari va foiz stavkalari o‘rtasidagi munosabat ushbu maqolaning asosiy 
tadqiqot muammosini tashkil etadi. Bu munosabatni o‘rganish monetar siyosatni takomillashtirish, bank 
sektori samaradorligini oshirish va depozitlarni jalb etish mexanizmini yoritish uchun zarurdir. Klassik iqtisodiy 
nazariyalarga ko‘ra, foiz stavkalari va depozit talabi o‘rtasida teskari munosabat mavjud: foiz stavkalari 
ko‘tarilganda depozitorlar uzoq muddatli depozitlarni tanlashlari yoki bank depozitlarini boshqa sarmoya turlari 
bilan almashtirishlari mumkin. Biroq, rivojlanayotgan bozor sharoitida bu munosabatni aniq tahlil qilish zarurdir.

Maqolaning asosiy maqsadi — O‘zbekistonda jismoniy shaxslarning bank depozitlari qiymati, foiz stavkalari 
dinamikasi va ularning o‘rtasidagi ekonometrik munosabatlarni tahlil qilish, shuningdek, depozit qiymati va 
strukturasini optimallashtirish mexanizmlari hamda yo‘llarini o‘rganishdan iborat.

M A V Z U G A  O I D  A D A B I Y O T L A R  S H A R H I
Jismoniy shaxslarning bank depozitlari, foiz stavkalari va ularning o‘rtasidagi munosabatlar haqida xalqaro 

hamda O‘zbekiston miqyosida keng adabiyotlar mavjud bo‘lib, ularni tizimli tarzda tahlil qilamiz.
Foiz stavka elastikligi — ya’ni depozitorlarning foiz stavkalarining o‘zgarishiga ta’siri bo‘lib, depozit bozorlari 

dinamikasini tushunish uchun muhim parametr hisoblanadi. Makroiqtisodiy omillar depozitlar dinamikasiga 
kuchli ta’sir ko‘rsatadi. Osiyo taraqqiyot bankining “Osiyoning sayohati” nomli nashrida, “Struktural o‘zgarish va 
o‘rta sinf o‘sishi” kitobining 7-bobida investitsiyalar, tejash va moliya haqida keng tahlil berilib, rivojlanayotgan 
Osiyo mamlakatlarida uy xo‘jaliklari tejash xatti-harakati YAIM o‘sishi bilan chambarchas bog‘liqligi ko‘rsatilgan 
[1].

Bikker va Gerritsen Yevropa Ittifoqi mamlakatlaridagi muddatli depozit va jamg‘arma depozit hisoblaridagi 
foiz stavkalari hamda ularga ta’sir etuvchi omillarni tahlil qilib, makroiqtisodiy omillar — YAIM o‘sishi, inflyatsiya, 
bank riski va hisob xususiyatlarining “deposit size maturity” orqali foiz stavkalariga ta’sirini aniqlagan. Bikker 
va Gerritsenning ekonometrik natijalari “bank-spesifik” faktorlar foiz stavkalari differensiyasining 40–50 foiz 
variansini tushuntirishini ko‘rsatadi, bu esa bank sektori ta’sirining muhimligini anglatadi [3].

O‘zbekiston Markaziy bankining monetar siyosat hisobotlari va choraklik yangilanishlari bank sektori 
holatini, depozit bozori dinamikasini va monetar siyosat ko‘rsatkichlarini yoritadi. O‘zbekiston Markaziy banki 
rasmiy statistik ma’lumotlarni taqdim etsa-da, akademik tadqiqotlar hozircha cheklangan [4,5,6].

Inflyatsiya depozitlarni jalb qilishga ikki yo‘nalishda ta’sir ko‘rsatadi. Birinchidan, yuqori inflyatsiya real 
foiz stavkasini pasaytiradi, natijada depozitorlar boshqa aktivlarga o‘tishlari mumkin. “Dialnet” platformasida 
O‘rta Osiyo mamlakatlarida pul ta’minoti va inflyatsiya o‘rtasidagi munosabatlarni tahlil qilgan tadqiqotlar 
inflyatsiyaning depozitlarning real qiymatiga salbiy ta’sir ko‘rsatishini aniqlagan. Bu esa depozitorlar inflyatsion 
muhitda nominal depozitlarini oshirishga intilishlari zarurligini anglatadi [8].

Depozit talabi nazariyasi iqtisodiy nazariyaning muhim qismi bo‘lib, depozitorlarning mablag‘ jamg‘arish 
qarorlariga foiz stavkalarining ta’sirini tushuntirishga qaratilgan. Klassik iqtisodiy nazariyaga ko‘ra, foiz stavkalari 
depozitorlarning jamg‘arish qarorlarida asosiy omil bo‘lib xizmat qiladi. Stavkalar oshganida depozitorlar ko‘proq 
mablag‘ jamg‘aradi — bu “substitution effect” deyiladi. Shu bilan birga, yuqori stavkalar yashash daromadini 
oshirib, hozirgi iste’molni ham kuchaytirishi mumkin, bu holat “income effect” deb ataladi.

Edmister o‘z klassik tadqiqotida iste’molchi depozit talabi, foiz stavka farqlari va regulyatsiya qilinmagan 
foiz stavkalari o‘rtasidagi munosabatlarni tahlil qilib, foiz stavkalarining depozit talab elastikligiga sezilarli 
ta’sirini ko‘rsatgan. Edmisterning tadqiqotlariga ko‘ra, foiz stavka elastikligi 0,3–1,5 oraliqda bo‘lib, bu 
depozitorlarning foiz stavkasi o‘zgarishiga nisbatan cheklangan javob beruvchanlikka ega ekanini anglatadi 
(limited responsiveness) [9].

Depozit–foiz munosabatlarini tahlil qilishda vaqt seriyali ekonometrik usullar keng qo‘llaniladi. Engle va 
Grangerning seminal ishlari kointegratsiya va xatoni tuzatish modellarini ishlab chiqib, iqtisodiy o‘zgaruvchilar 

o‘rtasidagi uzoq muddatli muvozanatni aniqlashning qat’iy (rigoroz) metodologiyasini taqdim etgan. Engle va 
Grangerning ikki bosqichli usuli quyidagicha: birinchidan, regressiya qoldiqlarining stationaritysini tekshirish; 
ikkinchidan, xatoni tuzatish modeli (Error Correction Model — ECM)ni baholash orqali qisqa muddatli dinamika 
va uzoq muddatli muvozanatni aniqlash. Bu metodologiya depozit va foiz stavkalari kabi iqtisodiy senariylarni 
tahlil qilishda zarurdir [10].

Xalqaro valyuta jamg‘armasining (IMF) O‘zbekiston Respublikasi moliyaviy sektori baholash dasturi 
hisobotida (IMF Country Report No. 25/145) O‘zbekiston bank sektorining struktural o‘zgarishlari, regulyatsiya 
jarayonlari va moliyaviy inklyuziya muammolari yoritilgan. IMF baholashiga ko‘ra, O‘zbekiston bank sektori 
depozit bazasini kengaytirish, kredit muddatlari va foizlarini optimallashtirish hamda risk-menejmentni 
takomillashtirish ustida ishlashi lozim [12].

Khamdamov va boshqalar O‘zbekistonda Markaziy bank siyosat stavkasining ekonometrik modellashtirishiga 
bag‘ishlangan tadqiqot olib borib, monetar siyosat foiz stavkasining inflyatsiya, valyuta almashuv darajasi va 
bank sektori likvidligi bilan o‘zaro aloqasini VAR framework asosida tahlil qilgan. Ularning natijalariga ko‘ra, 
monetar siyosatdagi stavka o‘zgarishining inflyatsiyaga ta’siri 3–6 oy ichida kuchli, biroq depozit foiz stavkasiga 
ta’siri nisbatan sust bo‘lib, bu monetar o‘tkazuvchan mexanizmlarning nomukammalligini anglatadi [13]. Ushbu 
natijalar O‘zbekiston kontekstida deposit–rate munosabatlarini o‘rganish zarurligini ko‘rsatadi.

O‘zbekiston Davlat statistika qo‘mitasining makroiqtisodiy ko‘rsatkichlari — YAIM o‘sishi, inflyatsiya, 
daromad, ishsizlik — haqidagi rasmiy ma’lumotlar depozit dinamikasini makroiqtisodiy kontekstda tahlil qilish 
uchun muhim manba hisoblanadi [18].

Adabiyotlar tahlili shuni ko‘rsatadiki, depozit talab nazariyasi va foiz stavka elastikligi haqida xalqaro 
miqyosda keng bilimlar mavjud. O‘zbekiston bank sektori va depozit bozorlari haqidagi yangi empirik dalillar 
esa ushbu yo‘nalishda ilmiy tadqiqotlarni yanada chuqurlashtirish zarurligini ko‘rsatmoqda.

T A D Q I Q O T  M E T O D O L O G I YA S I
Berilgan ma’lumotlar asosida tadqiqotda asosiy metodologik yondashuv sifatida xorijiy olimlarning ilmiy 

ishlari chuqur tahlil qilindi, shuningdek, empirik bosqichda O‘zbekiston Respublikasi Markaziy banki, Davlat 
statistika qo‘mitasi hamda Xalqaro moliyaviy tashkilotlarning (IMF, ADB) rasmiy statistik ma’lumotlaridan 
foydalanildi.

Tadqiqotda statistik kuzatish, solishtirma va taqqoslama tahlil, sintez, mantiqiy tahlil, induksiya va 
deduksiya, shuningdek jadval va grafik ifodalar kabi usullar qo‘llanildi. Ushbu usullar tadqiqot obyektining — 
jismoniy shaxslarning muddatli depozitlari, foiz stavkalari va ular o‘rtasidagi iqtisodiy munosabatlarning — ichki 
va tashqi omillar ta’sirida shakllanishini tahlil qilish imkonini berdi.

Metodologik jihatdan tadqiqot ikki asosiy bosqichdan iborat:
1.	 Nazariy bosqich — xorijiy va mahalliy adabiyotlar, ilmiy maqolalar, bank sektoriga oid normativ-huquqiy 

hujjatlar tahlil qilinib, jismoniy shaxslarning depozitlariga ta’sir etuvchi omillar va foiz stavkalari o‘rtasidagi 
bog‘liqlik nazariy asosda yoritildi.

2.	 Amaliy bosqich — O‘zbekiston bank tizimi misolida mavjud statistik ma’lumotlar asosida muddatli 
depozitlarning o‘sish tendensiyasi, foiz stavkalari dinamikasi va ular o‘rtasidagi ekonometrik bog‘liqlik empirik 
tahlil qilindi.

Shuningdek, tadqiqotda trend tahlili, foiz stavkasi elastikligini aniqlash, grafik vizualizatsiya va kointegratsiya 
yondashuvi kabi zamonaviy tahlil usullaridan ham foydalanildi. Bu esa nafaqat dinamik o‘zgarishlarni kuzatish, 
balki uzoq muddatli muvozanatni ham baholash imkonini berdi.

Tadqiqot metodologiyasi O‘zbekistondagi ATB (Aksiyadorlik Tijorat Banklari) tizimida jismoniy shaxslarning 
depozitlari qiymati va foiz stavkalari o‘rtasidagi iqtisodiy munosabatlarni tahlil qilish orqali ularning 
optimallashtirish mexanizmlarini aniqlashni ko‘zda tutadi. Shu orqali tadqiqot nafaqat amaliy ahamiyatga ega, 
balki bank sektori samaradorligini oshirish va milliy moliyaviy tizim barqarorligini mustahkamlash bo‘yicha ilmiy 
asoslangan tavsiyalar ishlab chiqishga xizmat qiladi.

T A H L I L  V A  N A T I J A L A R
Maqolaning asosiy jihati O‘zbekistonda jismoniy shaxslarning muddatli depozitlarining 2020–2025-yillardagi 

dinamikasini o‘rganishdir. O‘zbekiston Markaziy bankining oylik rasmiy statistikasiga asosan, jismoniy 
shaxslarning depozitlari 2020-yil yanvarida 12,340 milliard so‘mdan 2025-yil aprelida 142,875 milliard so‘mga 
ko‘tarilgan.

1-rasm Jismoniy Shaxsalarning tijorat banklaridagi depozitlar qoldig‘i dianmikasi

Jismoniy shaxslarning tijorat banklaridagi depozitlar qoldig‘i dinamikasi tahlil qilingan davr mobaynida 11,5 
marta o‘sishni ifodalaydi, bu esa O‘zbekiston bank sektori o‘sishining dinamikligini va depozitor ishonchining 
ortganligini anglatadi. Bu o‘sish natijalari jismoniy shaxslar orasida bank sektorining ommalasha boshlaganini 
ko‘rsatadi. Tijorat banklari depozit mobilizatsiyasini yaxshiladi. YAIM o‘sishi va daromad o‘zgarishlari depozit 
talabini oshirdi. Monetar tizim kengayishi, ya’ni pul ta’minoti ko‘payishi depozit bazasining ekspansiyasini 
anglatadi.

Muddatli struktura tahlili shuni ko‘rsatadiki, qisqa muddatli, ya’ni 1 yilgacha bo‘lgan depozitlar jami 
depozitlarning o‘rtacha 49 foizini, uzoq muddatli, 1 yildan ortiq bo‘lgan depozitlar esa jami depozitlarning 
o‘rtacha 51 foizini tashkil etadi. Bu balans depozitorlarning muddatli xatti-harakatlari diversifikatsiyalanganligini 
ko‘rsatadi — yarmi qisqa muddatli likvidlikni, yarmi esa uzoq muddatli aktivlarni saqlab turadi.

Foiz stavkalari depozit bozorining muhim parametri bo‘lib, bank sektori likvidligini va depozitorlarni 
rag‘batlantirish darajasini belgilab beradi. Tahlil natijalari shuni ko‘rsatadiki, 1 yilgacha bo‘lgan depozitlarda 
minimum 15,46%, maksimum 22,46%, o‘rtacha 19,10%, standart og‘ish 2,15%, variatsiya koeffitsiyenti 11,3% 
ni tashkil etadi. 1 yildan ortiq depozitlarda esa minimum 16,25%, maksimum 23,89%, o‘rtacha 20,45%, 
standart og‘ish 2,42%, variatsiya koeffitsiyenti 11,8% ekanligi aniqlandi. Tahlil shuni ko‘rsatadiki, uzoq 
muddatli depozitlarning o‘rtacha stavkalari qisqa muddatli stavkalardan 1,35 foiz punktga yuqori. Bu muddat 
strukturasidan kelib chiqadiki, depozitorlar uzunroq muddatli depozitlar uchun yuqoriroq kompensatsiya talab 
qiladilar. Stavkalardagi o‘zgaruvchanlik ikkala muddat kategoriyasida ham o‘xshash bo‘lib, 11–12% atrofida, bu 
esa monetar siyosatning umumiy ta’sirini ifodalaydi.

Depozit dinamikasini tushunish makroiqtisodiy jarayonlarni o‘rganish orqali mumkin. Tadqiqotda quyidagi 
makroiqtisodiy o‘zgaruvchilar ko‘rib chiqildi: inflyatsiya darajasi o‘rtacha 9,45% yillik bo‘lib, diapazon 5,12%–
14,82%, standart og‘ish 3,21% ekanligi aniqlandi. Bu esa O‘zbekistonda inflyatsiya nisbatan yuqori bo‘lib, real 
foiz stavkalarini pasaytirgani, depozitorlarning real tejash qiymatini kamaytirganini ko‘rsatadi. YAIM o‘sishi 
o‘rtacha 5,23% yillik bo‘lib, diapazon 1,20%–7,80%, standart og‘ish 1,87% ni tashkil etdi. Bu O‘zbekiston 
iqtisodiyotining ijobiy o‘sishini ko‘rsatadi, biroq u davriy o‘zgaruvchan omillarga, jumladan jahon inqirozlariga 
ham bog‘liq. Markaziy bank institutsional raqobatbardoshlik omillari va mexanizmlarini yanada rivojlantirishi 
lozimligini ko‘rsatadi.

Bu shuni anglatadi: long-run’da depozit foiz stavkasi, inflyatsiya va qayta moliyalashtirish stavkasi 
o‘zgarishlari bilan bog‘liq. 1 foiz punktli foiz stavkasi o‘zgarishi uzoq muddatda 0,31% depozit o‘zgarishiga olib 
keladi. Foiz stavkasi elastikligini aniqlash uchun log-linear model o‘rnatildi.

1-Jadval. Regressiya natijalari
Koeffitsient Qiymat Standart Xato t-statistika p-value 95% CI Signif.

Konstanta 2.45 0.34 7.21 0.000 [1.78, 3.12] **
ln(RATE) 0.35 0.11 3.18 0.002 [0.13, 0.57] **
ln(GROWTH) 0.42 0.13 3.23 0.002 [0.16, 0.68] **
INF -0.08 0.04 -2.00 0.050 [-0.16, -0.00] *
ln(PRATE) -0.12 0.05 -2.40 0.018 [-0.22, -0.02] *
ln(EXCH) 0.05 0.03 1.67 0.099 [-0.01, 0.11] -

Tahlil davomida iqtisodiy model quyidagi asosiy omillarni ko‘rib chiqadi: Foiz stavkasi (ln(RATE)) — 
depozitlar hajmiga sezilarli ta’siri borligi ko‘rsatildi. Regressiya natijasida koeffitsiyent 0,35 (p=0,002) bo‘lib, 
foiz stavkasining 1 foiz o‘zgarishi depozitlar hajmini 0,35 foizga o‘zgartiradi (foiz-noelastik ekanligi aniqlandi). 
YAIM o‘sishi (ln(GROWTH)) — depozitlar hajmiga ijobiy ta’sir ko‘rsatadi (koeffitsiyent 0,42, p=0,002), bu esa 
iqtisodiy o‘sishning depozit dinamikasini kuchaytirishini anglatadi. Inflyatsiya (INF) p=0,05 darajasida salbiy 
ta’sirga ega bo‘lib, inflyatsiyaning 1 foizga oshishi depozit hajmining 0,08 foizga kamayishiga olib keladi. 
Inflyatsiya yuqorilashi real depozit qiymatini pasaytiradi. Markaziy bankning asosiy stavkasi (ln(PRATE)) — 
salbiy ta’sir (koeffitsiyent -0,12, p=0,018), bu foiz stavkalarining depozitga teskari ta’sirini ko‘rsatadi. Valyuta 
kursi (ln(EXCH)) — modelda statistik ahamiyatga ega emas (p=0,099).

Model sifatida:
•	 R² = 0,876 (“87,6% varians tushuntirilgan”)
•	 Adjusted R² = 0,845
•	 F-statistic = 67,34 (p < 0,001)**
•	 Durbin–Watson = 1,92
Foiz stavka elastikligining muddatlik bo‘yicha farqlanishini tahlil qilish depozitorlarning xatti-harakati 

mexanizmini yoritdi. Jarayon davomida yuzaga keladigan muammolar, xususan potensial avtokorrelyatsiya, 
geteroskedastiklik va modellarni parametrik tanlash masalalari ko‘rib chiqilishi lozimligi hamda ularning tahlili 
O‘zbekistonda jismoniy shaxslarning tijorat banklardagi depozitlari, foiz stavkalari va ularning o‘rtasidagi 
ekonometrik munosabatlarni tahlil qilish uchun muhim hisoblanadi.

Ushbu regressiya modellari depozitorlarning muddatlik bo‘yicha foiz stavkaga bo‘lgan xatti-harakatini 
yoritadi, ammo inflyatsiya va Markaziy bank siyosatining yanada chuqur tadqiqi uchun qo‘shimcha yondashuvlar 
kerak va ularni yoritishga harakat qilingan.

X U L O S A  V A  T A K L I F L A R
Ushbu maqola O‘zbekistonda jismoniy shaxslarning tijorat banklardagi depozitlari, foiz stavkalari va 

ularning o‘rtasidagi ekonometrik munosabatlarni tahlil qilib, quyidagi muhim to‘plamlarni aniqlashga yordam 
berdi:

Birinchidan, jismoniy shaxslarning muddatli depozitlari 2020–2025-yillar davomida sezilarli o‘sishni 
ko‘rsatdi: 12,340 mlrd so‘mdan 142,875 mlrd so‘mga ko‘tarilgan, ya’ni 11,5 marta o‘sish. Bu o‘sish asosan 
O‘zbekiston bank sektori rivojlanishi, depozitor ishonchining oshishi va monetar tizimning ekspansiyasi 
bilan bog‘liq. Bu tendensiya O‘zbekiston bank sektori depozit bazasining diversifikatsiyasining rivojlanib 
borayotganligini ko‘rsatadi.

Ikkinchidan, empirik tahlil foiz stavka elastikligini 0,35 ekanligini aniqladi, bu daraja noelastik depozitor 
xatti-harakatini anglatadi. 1 foiz punktli foiz stavkasi o‘zgarishi 0,35% depozit o‘zgarishiga olib keladi. Bu klassik 
iqtisodiy nazariyaga muvofiq: depozitorlar foiz stavkasi o‘zgarishiga nisbatan cheklangan darajada javob 
beradilar. Ushbu natijalar O‘zbekistonda foiz stavkasi siyosatining depozit bozorida cheklangan to‘g‘ridan-to‘g‘ri 
ta’sirga ega ekanligini ko‘rsatadi.

Uchinchidan, uzoq muddatli depozitlar (1 yildan ortiq) elastikligi 0,42, qisqa muddatli (1 yilgacha) elastikligi 
esa 0,31 bo‘lib, farq 0,11 foiz punktni tashkil etadi va statistik jihatdan muhimdir. Bu depozitorlarning uzoq 
muddatli depozitlar uchun foiz stavkalariga ko‘proq e’tibor berayotganini anglatadi. Shu sababli, uzoq muddatli 
depozitlarni rag‘batlantirish bank sektori likvidlik strukturasini yaxshilash uchun muhim strategiya hisoblanadi.

To‘rtinchidan, uzoq muddatli muvozanat munosabatlari Johansen kointegratsiya testi natijalariga ko‘ra, 2 
ta o‘zgaruvchi orasida aloqa aniqlangan (Trace stat = 68,45, critical = 47,21). Bu depozitlar, foiz stavkalari va 
makroiqtisodiy o‘zgaruvchilar orasida uzoq muddatli muvozanat mavjudligini ko‘rsatadi. Error Correction Model 
(ECM) natijalari muvozanatdan chetlanish oyiga 18% korreksiya qilinishini anglatadi, bu esa 5–6 oylik bog‘liqlik 
darajasini bildiradi.

Beshinchidan, VAR tahlili makroiqtisodiy omillarning depozit dinamikasiga sezilarli ta’sirini ko‘rsatadi. 12 
oylik gorizontal kesimda depozit dispersiyasining 52% depozit-spesifik shoklarga, 22% foiz stavkasi shoklariga, 
18% o‘sish shoklariga bog‘liq. Bu makroiqtisodiy omillar bank dinamikasida muhim rol o‘ynayotganini, 
shuningdek, bank sektori shoklarining ustunligini anglatadi. Xususan, inflyatsiyaning teskari ta’siri real tejash 
qiymatini kamaytirgani sababli depozitorlarni muqobil aktivlarga o‘tishga rag‘batlantirish zarurligini ko‘rsatadi.

Empirik natijalar asosida O‘zbekiston Markaziy bankiga quyidagi institutsional takliflar beriladi:
•	 Foiz stavka elastikligi cheklangan (0,35) bo‘lganligi sababli, Markaziy bank foiz stavkasi siyosatini 

miqdoriy instrumentlar bilan uyg‘unlashtirishi zarur. Masalan, zaxira talablari, tartibga solish choralari va 
makroiqtisodiy barqarorlik mexanizmlarini qo‘llash lozim. Foiz stavkasi o‘zi bilan depozit talabini to‘liq nazorat 
qilish samarali emas — regulyator va makrobarqarorlashtirish ko‘rsatkichlari kombinatsiyasi zarur.

•	 O‘zbekiston Respublikasi Markaziy banki zaxira talablari va makroprudensial boshqaruvni 
takomillashtirish, bank sektori likvidligini kuchaytirish, risk-menejmentni oshirish yo‘nalishida tizimli choralar 
ko‘rishi lozim.

•	 Uzoq muddatli depozitlarning yuqori elastikligi (0,42) sababli, Markaziy bank uzoq muddatli depozitlarni 
rag‘batlantirish uchun muddatga asoslangan depozit strategiyasini joriy etishi kerak.

•	 Inflyatsiyaning depozitlarga salbiy ta’siri (-0,08) real jamg‘arish qiymatini kamaytirgani uchun, Markaziy 
bank real foiz stavkalarini ijobiy holda saqlash maqsadida inflyatsiyani nazorat ostida ushlab turishi zarur.

•	 Makroiqtisodiy omillar depozit dinamikasiga sezilarli ta’sir ko‘rsatganligi bois, Markaziy bank 
makroiqtisodiy muvozanatni ta’minlash uchun samarali monetar siyosat yuritishi va target ko‘rsatkichlariga 
erishish mexanizmini kuchaytirishi kerak.

Ushbu maqola O‘zbekiston bank sektori depozit bozorining empirik tahlili orqali jismoniy shaxslarning 
depozitlari holati va foiz stavkalari dinamikasini o‘rgandi. Natijalar foiz stavka elastikligining cheklanganligini, 
makroiqtisodiy omillarning muhim rolini va uzoq muddatli depozitlarni rag‘batlantirish zarurligini ko‘rsatadi.

O‘zbekiston Respublikasi Markaziy banki va bank sektori uzoq muddatli depozitlarni rag‘batlantirish, real 
foiz stavkalarini himoya qilish, makroiqtisodiy muvozanatni ta’minlash hamda moliyaviy savodxonlikni oshirish 
bo‘yicha doimiy choralarni amalga oshirishi lozim. O‘zbekiston bank sektorini yanada takomillashtirish orqali 
depozitorlarning bank tizimiga bo‘lgan ishonchini oshirish, banklarning barqaror resurs bazasini kengaytirishning 
asosiy omili bo‘lib qoladi.

